
Sentan zà a-ô vedio quell'aviditæ

I compagni do gran Navigatô,

Che a fè poi rei de tante iniquitæ

In quelle tære (iniquitæ che orrô

Fan in chi ha sensi e idee d’umanitæ )

Lô, e chi gh’è andæto poi doppo de lô;

E dimandan con segni e co-a ciù viva

Instanza da che parte ô ghe vegniva.

Ma avendo allôa compreiso a ciù d’un segno

Ch’ean ricchi i paixi ciù meridionali

D’un scimile metallo, un vivo impegno

Mostravan de partî pe conquistâli.

Anche Colombo, ma pe un fin ciù degno,

Verso i paixi indicæ da-i nazionali

Voendo portâse, ô se tornò a imbarcâ,

E ô dava ordine ä seia de sarpâ.

Perchè avendo spedio ne-ô stesso giorno

Un canottin con duî mainæ periti

Pe riconosce l’isoa tutt’intorno,

Pe fondâ uña colonia ëan quelli sciti

(Comme i stessi dixeivan a-ô ritorno)

Poco comodi e troppo circoscriti;

E subito ô tendeiva a nêuve e çerte

E assæ ciù interessanti descoverte.

L’ëa nêutte e ciæo de luña; e precedûe

Da due lance d’Indien piggiæ pe scorta,

Verso e tære da questi conosciûe

Andavan e træ nave, dove e porta

De no sbagliâ cammin tutte segûe

Un ventixêu chi treppa e chi conforta

Sorve un tranquillo mâ, ne-ô quæ brillava

Uña strixia de luxe e a i seguitava.

